
SIDANG JEMAAH YANG DIKASIHI SEKALIAN,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara lagha seperti berbual-bual dan bermain telefon bimbit. Mudah-mudahan

khutbah ini akan memberi banyak pengajaran kepada kita semua.

Dengarkan baik-baik kerana pada hari ini saya akan membicarakan khutbah yang
bertajuk: “Palestin: Luka Yang Belum Sembuh”.

SIDANG JEMAAH YANG DIRAHMATI ALLAH,

Tanggal 7 Oktober 2023 menjadi detik paling hitam buat penduduk Palestin, terutamanya
Gaza, apabila rejim zionis Israel membedil dan membunuh penduduknya tanpa belas
kasihan. Lebih 40,000 nyawa telah syahid sejak peristiwa itu dan membawa kemusnahan
yang sangat dahsyat dan mengerikan. Belum lagi dikira mangsa-mangsa yang masih
tertimbus dalam runtuhan-runtuhan bangunan. Masih pedulikah kita dengan penderitaan
dan kesengsaraan yang sedang dirasakan oleh penduduk Gaza? Masih bersemangatkah
kita menyokong perjuangan pembebasan Palestin dari cengkaman rejim zionis? Kini,
mereka masih lagi bertarung meneruskan hidup dalam keadaan masih berjaga-jaga
dengan peluru dan bom yang tidak dijangka. Mereka bersendiri menghadapi musuh-

musuh yang kejam dan tidak berperikemanusiaan.

Sebenarnya, luka yang ditoreh pada bumi Palestin bukanlah baru setahun dua ini. Sejak
tahun 1948, rejim zionis telah membuli dan merampas sedikit demi sedikit hak rakyat
Palestin hingga akhirnya penduduk Palestin yang terpaksa mengemis di tanah air mereka
sendiri. Jika dikira jumlah korban sejak dari tempoh itu, tidak terhitung banyaknya. Bahkan,
jika kita melihat kepada catatan sejarah juga, tahun ini genap 100 tahun pengkhianatan
umat Islam sendiri yang menyebabkan jatuhnya Kerajaan Uthmaniyah pada tahun 1924.
Luka tersebut masih belum sembuh sehingga ke hari ini malah ia terus disakiti tanpa

perikemanusiaan.

SIDANG JEMAAH YANG DIRAHMATI ALLAH,

Gaza dikepung dengan pelbagai macam bentuk sekatan. Dibina tembok setinggi-
tingginya. Ditutup pintu sempadan. Ditekan seluruh rakyatnya dengan penculikan,
penderaan, pemerkosaan, dan pembunuhan. Namun, sebagaimana yang kita lihat pada
hari ini, rejim zionis Israel masih gagal menundukkan semangat penduduk Gaza. Inilah

mimpi ngeri yang sangat menghantui puak Yahudi.

Rejim zionis terus mencari cara untuk menekan penduduk Gaza. Mereka terus melobi
kuasa-kuasa besar untuk menyokong tindakan mereka. Namun, mereka tidak dapat
melawan kekuatan penduduk Gaza dan sekitarnya. Serangan demi serangan yang dibuat
oleh rejim zionis tidak melemahkan semangat penduduknya, malah, ia terus menambah
keimanan dan ketakwaan mereka kepada Allah SWT. Allah SWT berfirman dalam Surah
al-Ahzab ayat 22 yang saya bacakan pada awal khutbah tadi yang bermaksud:

‘Dan pada masa orang-orang yang beriman melihat tentera Al-Ahzaab, berkatalah
mereka:" Inilah yang telah dijanjikan Allah dan RasulNya kepada kami dan benarlah (apa
yang telah dijanjikan) Allah dan RasulNya". Dan (angkatan tentera musuh yang mereka
lihat) itu tidak memberi sebarang kesan kepada mereka selain daripada menambahkan

iman dan penyerahan diri mereka bulat-bulat kepada Allah”.

SIDANG JEMAAH YANG DIKASIHI SEKALIAN,
Sehingga ke hari ini, Islam dan umatnya terus diserang dan diperangi dalam bermacam
bentuk. Inilah fasanya kita berada dalam keadaan umat Islam yang lemah dan hilangnya

kepimpinan Islam yang digeruni dan dihormati di peringkat antarabangsa.

Kelemahan yang ketara ini juga disebabkan oleh perpecahan yang semakin nyata dalam
kalangan umat Islam. Lihatlah keadaan umat Islam hari ini yang masih lagi bertelagah
antara satu sama lain. Sekecil-kecil perkara juga boleh terheret menjadi perbalahan yang
sangat besar. Banyak masa dihabiskan dengan perbalahan yang sia-sia sedangkan

musuh-musuh Islam terus meratah dan menjarah negara-negara Islam dan umatnya.

Negara-negara umat Islam yang dijajah, lalu dipecahbelahkan antara satu sama lain
seterusnya mereka dikawal dari dalam dan luar. Mereka berhasrat memadamkan cahaya
Islam sedangkan mereka lupa bahawa Allah jualah yang meninggikan Islam daripada

agama yang lain. Allah SWT berfirman dalam Surah as-Saff ayat 8 hingga 9:

Maksudnya: “Mereka sentiasa berusaha hendak memadamkan cahaya Allah (agama
Islam) dengan mulut mereka, sedang Allah tetap menyempurnakan cahaya-Nya,
sekalipun orang-orang kafir tidak suka (akan yang demikian). Dia lah yang telah mengutus
Rasul-Nya (Muhammad SAW) dengan membawa hidayah petunjuk dan agama yang
benar (agama Islam), supaya Dia memenangkannya dan meninggikannya atas segala

agama yang lain, walaupun orang-orang musyrik tidak menyukainya”.

Konflik yang berlaku ketika ini juga telah turut mengheret negara-negara di sekitarnya
seperti Lubnan dan Iran. Pastinya, ia akan menyebabkan lebih banyak kematian dan
kemusnahan yang dahsyat. Maka, sama-samalah berdoa kepada Allah SWT agar
segalanya akan reda dan kita semua dijauhkan dari impak buruk peperangan yang

berlaku.

SIDANG JEMAAH YANG DIKASIHI SEKALIAN,

Terlalu banyak pengajaran yang boleh kita ambil daripada peperangan yang berlaku.
Sama ada kita mahu mengambil pengajaran daripadanya atau kita masih terus leka
dengan kenikmatan yang kita miliki ketika ini. Maka, teruslah berdoa kepada Allah SWT
untuk menolong hamba-hamba-Nya yang ditindas sama ada di Palestin atau di mana-
mana sahaja mereka berada. Hanya kepada Allah SWT jua sebenar-benar tempat kita

memohon pertolongan.

Mengakhiri khutbah pada hari ini, saya ingin merumuskan beberapa perkara:
Pertama: Luka yang ditoreh pada bumi Palestin bukanlah bermula sejak setahun dua ini,

namun ia bermula hampir seratus tahun yang lalu.

Kedua: Kecanggihan dan kelengkapan lengkap yang dimiliki oleh tentera musuh masih
belum dapat menundukkan penduduk Gaza malah ia hanya meningkatkan keimanan dan

ketakwaan penduduk Gaza.

Ketiga: Sama-samalah berdoa dan terus berdoa kepada Allah SWT agar memberi
pertolongan-Nya kepada penduduk Palestin, khususnya Gaza dalam menghadapi musuh-

musuh mereka.

Yakinlah bahawa Allah SWT menjanjikan kesudahan yang baik bagi orang yang bertakwa

melalui firman-Nya dalam Surah al-A’raaf ayat 128:

Maksudnya: “(Pengikut-pengikut Nabi Musa merayu, lalu) Musa berkata kepada
kaumnya: "Mintalah pertolongan kepada Allah dan bersabarlah, sesungguhnya bumi ini
kepunyaan Allah, diwariskannya kepada sesiapa yang dikehendaki-Nya dari hamba-

hamba-Nya; dan kesudahan yang baik adalah bagi orang-orang yang bertakwa”.

KHUTBAH KEDUA

Ya Allah! Ampunilah segala dosa kaml. Bantulah umat Islam yang tertindas di mana-mana
pun. Ya Allah! Kami mohon agar Engkau angkatlah bencana dari Gaza dan rakyatnya,
berilah mereka kemenangan ke atas musuh mereka, ampuni mereka dan singkirkanlah
duka yang melanda kami dan mereka. Ya Allah! Perbaikilah segala urusan kami dan
urusan-urusan yang memberi kebaikan kepada umat Islam. Satukanlah hati kami seluruh
umat Islam dan singkirkanlah perpecahan yang timbul dalam kalangan kami. Ya Allah!
Limpahkanlah rahmat-Mu ke atas kami dan jangan jadikan kami termasuk orang-orang
yang terhalang dari nikmat-Mu. Ya Allah! Angkatlah dan jauhkan kami dari kemurkaan-
Mu, marabahaya, bala bencana, kesengsaraan, kemarau, banjir, kezaliman, kesesatan,
gempa bumi, angin ribut yang membinasa, kejahilan, baik yang nyata mahupun yang
tersembunyi. Ya Allah! Bimbinglah kami ke jalan yang Engkau redhai. Dengan rahmat-

Mu, wahai Yang Maha Pengasih lagi Maha Penyayang.

